
   Аса-илӳ тăрантасне эп лартăм,

Вĕçтертĕм çиçĕм пек ачалăха,

Мĕнпур инкек-синкексенчен халь тартăм,

Чупса çӳреп çарран, епле паха.



Анне тин çеç пĕçернĕ тутлă кукăль,

Ытарайми вăл тутлă, çи те çи;

Хăй чăвашла тумланнă питĕ шукăль,

Кашни тĕррийĕ унăн чун уççи.



Анне куллийĕ çутă хĕвел евĕр,

Мана çӳçрен вăл ачашлать хуллен.

Каçар, анне, ача чухне пĕлмесĕр

Çакна кирлĕ таран хисеплемен.



Халь асăмра кăна çак ачаш алă,

Çапах анне тăрать пек умăмрах.

Ватăлнăçемĕн, ку вăл питĕ паллă,

Анне аса килет, ав, частарах.



Çапла, кашни эппр асра тытатпăр

Чунтан юратнă савнă аннене.

Ăна час-час куç умĕнчех куратпăр. —

Никам манмасть пуль хăй ачалăхне.

